
HELDUEN EUSKALDUNTZEAREN ALDIZKARIA

Adimen artifiziala:
hiru euskara-irakasleren
esperientzia eta iritzia

2025eko uztailean “Adimen artifiziala helduen euskalduntzean” ikastaroa antolatu zuen
HABEK, Euskal Herriko Unibertsitatearen Udako lkastaroen baitan. Euskara-irakasle batzuk
aritu ziren bertan hizlari. Horietako hirurekin hitz egiteko aukera izan genuen; haiek
esandakoak bilduko ditugu artikulu honetan.

Gako-hitzak
adimen artifiziala, esperientziak, euskaltegiak, helduen euskalduntzea

2025eko uztailean egindako “Adimen artifiziala helduen euskalduntzean” udako ikasta-
roan! lau irakaslek beren esperientziaren berri eman zuten azken egunean; aipatzekoa
da sektorean egindako ikerketan (Txintxurreta, 2024) ohiko erabiltzaile gisa agertu zi-
rela lauak. Horietako hirurekin hitz egiteko aukera izan genuen; Gabriel Aresti euskalte-
giko Agustin Urtzelairekin, AEKko Igor Salutregirekin eta Barakaldoko Udal Euskalte-
giko Marga Ibafiezekin, hain zuzen.

Galdetegi bera proposatu genien abiapuntu gisa:
1. Zer dela-eta hasi zinen adimen artifiziala erabiltzen?
2. Nola edo zertarako baliatzen duzu AA euskara-eskolen esparruan?

3. Zer aholku emango zenioke AA erabiltzen hasteko asmoa edota zalantzak dituen
irakasleari?

Zer esango zenieke AA baztertzen duten irakasleei?
5. Zein litzateke AArekiko erronka nagusia helduen euskalduntzearen arloan?

Bakoitzak emandako erantzunez gain, AA baliatuta egindako irudi batzuk ere helarazi
zizkigun Marga Ibafezek, diskurtsoa arintzeko eta laburbiltzeko asmoz. Artikulu hone-
tan daude ikusgai.

1. Zer dela-eta hasi zinen adimen artifiziala erabiltzen?

Alde batetik, AAk zekarren gaitasunaz entzuteak, eta nire lanari eman
ziezaiokeenak bestetik, jakin-mina piztu zidaten; hurbildu ondoren,
neurri handi batean egia zela ziurtatzeak erraztu zidan bidea. Bere-
hala konturatu nintzen aukera berri asko zabaltzen ari zitzaizkidala nire aurrean. Horre-
gatik, gaur egun sekulako tresna bihurtu da nire jardunean.

2. Nola edo zertarako baliatzen duzu AA euskara-eskolen esparruan?

Egia esateko, kontu askotarako izan daiteke erabilgarria. Hala nola testuak sortzeko edo
laburtzeko, gaiak bideratzeko, sinonimoak edo hiztegia bilatzeko, gai bati buruzko infor-
mazioa lortzeko, idazlanak proposatzeko edota burutzeko, elkarrizketak izateko edo
egindako lan bat ebaluatzen laguntzeko.

Nire ustez, elkarrizketak izateko aukera oso interesgarria eta lagungarria izan daiteke.
Ikasleari askotan hitz egiteko norbait edukitzea da gehien kostatzen zaiona. Jarraibide
zehatz batzuk emanda, ikasleak berak elkarrizketa zuzena manten lezake AArekin. Edo-
zein momentutan, lekutan, eta berak egoki ikusiko lukeen gaiaz. Ona, ezta ? Argi dago
“bakarrik” lan egiteko aukerak zabaldu egiten direla.

3.Zer aholku emango zenioke AA erabiltzen hasteko asmoa edota zalantzak dituen
irakasleari?

Beldurrik gabe hurbiltzeko esango nioke. Eta zalantza guztiak lotsarik gabe galdetzeko.
Batzuetan, gehien kostatzen zaiguna ezjakintasuna onartzea da; hala ere, argia piztuz
kentzen da iluntasuna. Gainera, lortuko dituzun abantailak ikasprozesu horrek ekar di-
tzakeen zailtasunak baino askoz gehiago direla ziurtatzean, sekulako bultzada jasoko
duzu eguneroko jardunean.

4. Zer esango zenieke AA baztertzen duten irakasleei?

Oso erabilgarria den eta kalitate handiko tresna baztertzen ari dela. Ez hori bakarrik,
tresna horri esker lor ditzakegun abantaila eta aukera guztiak ere baztertuko lituzkeela.
Ez dut uste gure lanerako hainbeste onura ekar ditzakeen tresna baztertzea eta horrekin
batera ahalbidetzen duen mundua ukatzea zentzuzko hautaketa denik. Areago oraindik;
ez dakit datozen urteetan AArik gabeko irakaskuntzarik egongo den. Kanpoan geratu
nahi ?

5. Zein litzateke AArekiko erronka nagusia helduen euskalduntzearen arloan?

Erronkari erreparatuta, eta kontu guztiekin bezala, orekan dago gakoa. Erabilgarritasun
handiak ez du esan nahi erabilera ona edota egokia. Beraz, zertarakoak baldintzatuko du
erabilera, eta erabilera horrek onura. Tartean pertsonok. Zeri eman nahi/nahiko diogu
lehentasuna? Gure esku dago.

1. Zer dela-eta hasi zinen adimen artifiziala erabiltzen?

Esango nuke adimen artifiziala jakin-minak bultzatuta erabiltzen hasi
nintzela; hiruzpalau urte pasatu dira iraultza berri baten aurrean
geundela entzun nuenetik, eta pixkanaka erremintak probatzen aritu
naiz. Horrez gain, AArekin zerikusia zuten elkarrizketak entzuten hasi
nintzen; alde teknikoak, soziologikoak, politikoak, antropologikoak,
denak entzun nahi nituen. Egun, iraultza berri honen atarian, esango nuke ingelesezko
FOMO (fear of missing out; “pasatzen uzteko beldurra”) delakoak ere bultzatzen nauela
AA erabiltzen, baina hori jada nire kontrol zuzenetik harago doan zerbaitengatik sortua
da; beldurra, alegia.

2. Nola edo zertarako baliatzen duzu AA euskara-eskolen esparruan?

Edozein motatako ikasprozesu kolektibo batek duen erronka nagusietako bat, nire ustez,
ikasketa indibiduala edo pertsonalizatua bermatzea da. Ikasgelan erabiltzeko sortutako
material artifizialak (artifiziala diot, bizitza “errealetik” kanpo dagoen oro izendatzeko)
orokorrak izaten dira, eta baliteke eskola jakin baterako baliagarriak ez izatea. AA-k ma-
terial propioa eta klasearen izaerara zehazki egokituak sortzea ahalbidetzen du. Horrez
gain, sormen-prozesuarekin lotutako ideia-jasak egiteko ere tresna baliagarria da. Nire
kasuan, eskolan egiteko dinamikak sortzeko ideia-jasak egiten ditut, batetik; eta bestetik,
material propioa sortzen dut: hiztegi jakin bat daukan abesti bat, ipuin bat, edota, maila
baxuetan, albiste konplexu bat hartu, euskara-mailara egokitu eta horren gaineko galde-
rak eta dinamikak sortzeko, besteak beste.

3.Zer aholku emango zenioke AA erabiltzen hasteko asmoa edota zalantzak dituen
irakasleari?

Ez dakit eskatu ez duen norbaiti aholkuak ematea ideia ona den, baina esango nuke zer-
baitez hitz egin aurretik informatu egin behar garela. Bizitzaren esparru guztietan apli-
katu beharko litzatekeen zerbait da hau, baina AAren inguruan hainbeste gauza ezberdin
entzuten direnez, komenigarria iruditzen zait nork bere ikerketatxoa egitea.

4. Zer esango zenieke AA baztertzen duten irakasleei?

Baztertzearen arrazoiak jakitea gustatuko litzaidake lehenik eta behin; arrazoi asko iza-
ten dira, baina azpian dagoena uste dut beti gauza bera dela: beldurra. Ezezaguna denak
beldurra eragiten du gugan, eta egoera hau ezezaguna da oso. Ezin dugu etorkizuna ze-
hatz-mehatz nolakoa izango den jakin, baina ez dut uste batzuek dioten bezain katastro-
fikoa izango denik AAren iraultza, baina ezta hain utopikoa ere. Gizakiak beti egin duen
modura, egoerara moldatu beharko gara, eta funtzionamendu berriak ikasi; bi belaunaldi
barru, hain integratuta egongo da AA, ezen historiako beldur-pasarte hau ahaztuta
egongo den. Beti gertatu da horrela, baina ulertzen dut aldaketak beldurra eragitea. Be-
raz, lehen esan bezala, AAri buruz informazio sendoa eskuratzea gomendatuko nuke.

5. Zein litzateke AArekiko erronka nagusia helduen euskalduntzearen arloan?

Erronka nagusiena AA benetan zer den jakitea da. AA ez da zerbait berria, hamarkadak
daramatza garatzen, baina orain egin du eztanda, puntu ikaragarri batera iritsi baita. Be-
raz, esango nuke garrantzitsuena erreminta ezagutzea dela. Jakin behar da zer den, nola
erabili jakiteko. Eta bidean ematen diren eztabaida sozial, antropologiko, politiko eta mo-
ralak ere mahai gainera eramateari oso elikagarri deritzot, begirada kritikoak sustatzeko.

1. Zer dela-eta hasi zinen adimen artifiziala erabiltzen?

Ba, nekatuta nengoelako gau eta egun Sarean arakatzen, materialak
sortzen... Gainera “gauza dinamikoak “eskatzen zizkidaten ikasleek.
Eta nik? Nik ez daukat Hogwarts-en ikasitako makila magikorik, baina
AA bai. Orain nire “bekario digitala” daukat: ez du kafea hartzen, ez du oporrik behar eta
ez dit “gaur ezin naiz konektatu” mezurik bidaltzen.

BEKARIO
DIGITALA

2. Nola edo zertarako baliatzen duzu AA euskara-eskolen esparruan?
Zertarako baliatzen dut AA euskara-eskolen esparruan? Hona hemen zerrenda:

e Ariketak eta jokoak: escape room edo ihes-gelak, kartak, komikiak, ziria sar-
tzeko galdetegiak... zuk esan, nik sortu.

e [tzulpen-txantiloiak: nik fintzeko, ez kopiatzeko.

e Feedback azkarra: ikasleek ez dute 3 egun itxaron behar “irakaslea inspiratu
arte”.

e Diseinu eta baliabideak: GitHub, Canva, Quizizz, Wordwall... eta abar eta
abar.
e Neure doktore-tesia bera: artikulu mamitsuak parafraseatu, egiturak orde-

natu, bibliografia antolatu. Hau da: AA gabe ez nintzake 300 orrialdetara iri-
tsiko.

e Eta, noski, autoironia: nire ideiak bueltaka daudenean, AAK nire buruaren
ispilu maltzurra jartzen dit aurrean.

AA EUSKARA-ESKOLENTZAT
Denetarako

ARIKETA
5 minututan sortzen
ditut, lehen, nik
ordu pare bat
behar nuen

TERAPIA
TXIKI BAT

ETA ABAR
ETA ABARETA
ABAR

nire AA langile
infiltratuta dau-

3.Zer aholku emango zenioke AA erabiltzen hasteko asmoa edota zalantzak dituen
irakasleari?

Lehenik eta behin “teknofobia existenzialista” uzteko. Ez da “dena galduko dugu” drama
hori. Hasi gauza txiki batekin: eskatu AA bati 5 adibide zure klaseko gai bati buruz, eta
ikusiko duzu zein azkar egiten duen zuk ordu eta erdi behar duzuna egiteko. Baina kon-
tuz: galdera kaxkarrak egiten badizkiozu, erantzun txatarra jasoko duzu. “Zabor sartu,
zabor atera” da formula. Tresna bat da, baina ondo gidatu ezean, tresnak harrapatuko
zaitu azpian.

Eta, mesedez, uxatu beldur horiek: ez dizu klasea kenduko, ez dizu pentsamendua lapur-
tuko, ez zaitu espazio-ontzira eramango.

NI TRESNA BAT BESTERIK
£Z NAIZ... BAINA ERABILTZEN
EZ NAUVENA, NIRE AZPIAN
GERATZEN DA.

BAINA NIK
BETI HORRELA
EGIN DUT!

4. Zer esango zenieke AA baztertzen duten irakasleei?

Ados, esango nieke, baztertu. Baina gero ez etorri kexaka zure ikasleak aurretik
dabiltzala. Zure klaseko 20 urteko gazte horrek AArekin testu bat idazten du 3 minutuan,
eta zuk bi aste behar dituzu ariketa bera egiteko. Hori dinosauro izatea da. Eta
dinosauroei zer gertatu zitzaien? Bai, bai... fosilizatu. Bai... hemen bai joera dinosauroa.

Gogoratzen dut irakasle batzuek kalkulagailua “bekatutzat” jotzen zutela. Eta gero
ikasleek mugikorrean kalkulu integralak egiten zituzten bitartean, haiek oraindik
atzamarrekin batuketak egiten. Gauza bera gertatzen da orain: ikasleek AA erabiltzen
dute. Guk ikasten ez badugu, beraiek gidatu gabe geratzen dira, eta gu, arrastoan. Alegia:
zeure burua jokoz kanpo uztea da“ baztertzea”.

HORI DA DINOSAURIO IZATEA.
ETA DINOSAURIOEI ZER
GERTATU ZITZAIEN?
BAI, BAL.. FOSILIZATU.

5. Zein litzateke AArekiko erronka nagusia helduen euskalduntzearen arloan?

Erronka ez da teknologia bera, erronka gu gara. Helduak askotan pentsatzen du: “makina
batek ez dit irakatsiko euskara”. Bai, baina zuk ere ez baduzu erabiltzen, makina horrek
egingo du zuk baino hobeto. Orduan? Gakoa da AA + irakaslea = tandema sortzea. Eta
erronka da ikasleari ez uztea “kopiatu-itsatsi moduan” ikasten. Bestela, bai, baten batek
euskara ikasiko du... baina AAk bakarrik. Baina bai, hona hemen erronka batzuk:

e Plagioa, ikasketa faltsua. Ikaslea kopiatu eta itsatsi egiten hasten da, eta ez
du bere buruari entzuten ikasten.

e Irakaslearen desagerpena. Batzuek pentsa dezakete: “zertarako irakaslea,
makina badugu?”. Egia da, makinak ez du ikaslearen psikologia ulertzen, ez
du irribarrez konfiantza sortzen, ez du “eutsi pixka bat, badakizu gehiago”
esaten... Edo bai?

e Pertsonalizazioa. Guk ez badugu bide egokian erabiltzen, AAk modu generi-
koan trata dezake ikaslea, eta kito. Euskalduntze-prozesua, ordea, oso per-
tsonala eta konplexua da.

makina batek
ez dit irakatsiko
euskara/

Lasai, irakasle,
2uk ez badiozu
irakasten, nik bai

'ERRONKA EZ DA TEI(NOI.OGI.
ERRONKA GU GARA

Laburbilduz: Ez, adimen artifiziala ez da irakaslea jubilatzera etorri.

Irakaslea da astelehen goizean ikasle baten begirada nekatua antzematen duena, galdera
baten ondorengo isilune deserosoa hautematen duena, edo txiste batekin klasea honda-
menditik salbatzen duena.

Irakaslearen adimen naturala ordezkaezina da: sentibera, kritikoa, sortzailea, intuizioz
eta esperientziaz betea. AAk ez du hori kentzen: zorrozten du, burdina suaren bidez zo-
rrozten den bezala.

Benetako magia ez dago algoritmoetan, baizik eta konbinazio paregabe honetan: adimen
naturaldun irakaslea, adimen artifizialarekin indartua.

Hori da talde garaiezina. Ez dinosauro fosildua, ez makina hotza eta mutua: PERTSONA +
AA = HEZKUNTZA BERRITUA.

